ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ՀՈՒՆԻՍԻ 11-Ի N 953-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ԸՆԴՈՒՆՄԱՆ

1. Անհրաժեշտությունը, ընթացիկ իրավիճակը և խնդիրները. 
Հայկական ԱԷԿ-ի երկրորդ էներգաբլոկի շահագործման նախագծային ժամկետի երկարաձգում և արդիականացում ծրագրի (այսուհետ՝ Ծրագիր) շրջանակներում Հայկական ԱԷԿ-ի շահագործման ժամկետի երկարացման աշխատանքների ֆինանսավորման նպատակով ՀՀ կառավարությունը 11.06.2020թ-ին ընդունել է № 953-Ն որոշումը (այսուհետ՝ Որոշում), որի համաձայն՝ «Հայկական ատոմային էլեկտրակայան» ՓԲ ընկերությանը (այսուհետ՝ Ընկերություն) 2020-2022թթ-ի ընթացքում ՀՀ պետական բյուջեից տրամադրվելու է 63.2 մլրդ ՀՀ դրամ գումարի չափով բյուջետային վարկ, որից 2020թ. – 18.7 մլրդ դրամ, 2021թ. – 31.5 մլրդ դրամ և 2022թ. - 13 մլրդ դրամ։
Սահմանված կարգով Ծրագիրը ներառվել է ՀՀ 2020թ. և 2021թ. պետական բյուջեներում՝ համապատասխանաբար 2020թ. համար՝ 18.7 մլրդ դրամ և 2021թ. համար՝ 31.5 մլրդ դրամ։ Սակայն Ծրագրի իրականացման մրցութային գործընթացներով պայմանավորված՝ ՀՀ 2021թ. պետական բյուջեում, ՀՀ կառավարության 25.03.2021թ. № 415-Ն որոշման համաձայն, կատարվել են փոփոխություններ (բյուջեն կրճատվել է 6.5 մլրդ դրամով) և, Ծրագրով ՀՀ 2021թ. պետական բյուջեով նախատեսված գումարը սահմանվել է 25 մլրդ դրամ։ 
Բացի այդ, ՀՀ 2022թ. պետական բյուջեով Ծրագրի համար նախատեսվել էր 19.5 մլրդ դրամ, սակայն Ծրագրի իրականացման մրցութային գործընթացներով պայմանավորված՝ ՀՀ 2022թ. պետական բյուջեում ՀՀ կառավարության 29.09.2022թ. № 1518-Ն որոշման համաձայն՝ կատարվել են փոփոխություններ, և Ծրագրով նախատեսված (19.5 մլրդ դրամ) ցուցանիշները զրոյացվել են։
Նշված վարկի շրջանակներում ՀՀ ֆինանսների նախարարության և Ընկերության միջև 10.07.2020թ. կնքվել են 18.7 մլրդ ՀՀ դրամի ևս 17.06.2021թ. 25 մլրդ ՀՀ դրամի վարկային պայմանագրեր: 2020թ. հատկացված 18.7 մլրդ դրամն օգտագործվել է ամբողջությամբ, իսկ 2021թ. հատկացված 25 մլրդ դրամից մոտ 10.6 մլրդ դրամը 23.09.2022թ. դրությամբ դեռևս չի օգտագործվել:
Որոշմամբ նախատեսված ժամկետներում վարկային միջոցների օգտագործման անհնարինությունը պայմանավորված է մի շարք գործոններով, մասնավորապես՝
• բազմաթիվ գնման մրցույթների չեղարկմամբ՝ սահմանված գնից ավելի բարձր գին ներկայացնելու կամ հաղթող մասնակցի կողմից վերջնական պայմանագիրը ստորագրելուց հրաժարվելու պատճառով,
• կապալառուների կամ մատակարարների կողմից կնքված պայմանագրերի ժամանակացույցով սահմանված ժամկետների խախտմամբ,
• COVID-19 համավարակի և ՀՀ տարածքում ռազմական դրության հայտարարման հետևանքով առաջացած ֆորս-մաժորային սահմանափակումներով, ինչը հանգեցրեց կոմունիկացիոն և կարանտինային սահմանափակումների, որոնց արդյունքում Ընկերության համար անհրաժեշտ ապրանքների պոտենցիալ մատակարարների գործունեությունը դադարեցվել կամ կասեցվել էր,
• համաշխարհային աշխարհաքաղաքական իրավիճակի սրմամբ, որը հանգեցրել է առանձին տեսակի ապրանքների արտահանման-ներկրման պատժամիջոցային սահմանափակումների, պատժամիջոցների տակ գտնվող բանկերի միջոցով ֆինանսական գործարքների իրականացման արգելքների, լոգիստիկ սխեմաների /ապրանքների առաքում/ իրականացման բարդացումների:
Նշված գործոնները հանգեցրել են գնումների գործընթացի զգալի ուշացումների /հաճախ նաև անհնարինության/, իսկ արդեն կնքված պայմանագրերի մասով՝ կատարման ժամկետների հետաձգման և համապատասխանաբար տրամադրված ֆինանսական միջոցների օգտագործման ժամանակացույցից շեղումների:
Վերը նշվածից ելնելով, ինչպես նաև Ծրագրի իրականացման ընթացիկ իրավիճակով պայմանավորված` 2022թ. համար նախատեսված մնացորդային 19.5 մլրդ դրամի վարկային միջոցները 2022թ. ընթացքում ներգրավելու անհրաժեշտությունը վերացել է, ուստի այն անհրաժեշտ է վերաբաշխել 2023-2025թթ. ժամանակահատվածի համար։ 
2. Ակնկալվող արդյունքը, կարգավորման նպատակը և բնույթը.
Ծրագրի իրականացման ընթացքում առաջացած խնդիրներից ելնելով, ինչպես նաև վերլուծելով աշխատանքների կատարման ընթացքը՝ անավարտ միջոցառումների համար սահմանվել են կատարման նոր ժամկետներ և դրանց անընդհատությունն ապահովելու նպատակով վերանայվել է ֆինանսավորման ժամանակացույցը։ 
Որոշման մեջ նախատեսվում է կատարել փոփոխություններ, որոնց համաձայն՝ առաջարկվում է Ընկերությանը 2020-2025 թվականների ընթացքում ՀՀ պետական բյուջեից (կայունացման դեպոզիտային հաշվի միջոցներից, բյուջետային ծախսերի տնտեսագիտական դասակարգման «Ներքին վարկեր և փոխատվություններ» հոդվածով) տրամադրել 63.2 մլրդ դրամ գումարի չափով բյուջետային վարկ, որից՝ 2020թ. – 18.7 մլրդ դրամ, 2021թ. - 25 մլրդ դրամ, 2023թ. – 4.5 մլրդ դրամ, 2024թ. - 7 մլրդ դրամ և 2025թ. - 8 մլրդ դրամ:
Այնուամենայնիվ, այդ բարդ պայմաններում Ընկերությունը կարողացել է հաջողությամբ իրականացնել բոլոր այն միջոցառումները, որոնք անհրաժեշտ են եղել ՀՀ միջուկային անվտանգության կարգավորման կոմիտեի կողմից շահագործման ժամկետի նոր լիցենզիա տրամադրելու համար։ 
ՀՀ կառավարության որոշման նախագծի ընդունումը հնարավորություն կտա հաջողությամբ ավարտին հասցնել Ծրագիրը, ինչի շնորհիվ կապահովվի Հայաստանի Հանրապետության համար կայուն, հուսալի, անվտանգ և տնտեսապես շահավետ էլեկտրաէներգիայի աղբյուր, կմեղմվի վերջնական սպառողի համար էլեկտրաէներգիայի սակագնի բարձրացումը:
3. Նախագծի մշակման գործընթացում ներգրավված ինստիտուտները և անձինք.
ՀՀ տարածքային կառավարման և ենթակառուցվածքների նախարարություն և «Հայկական ատոմային էլեկտրակայան» ՓԲԸ:
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում և ծախսերում սպասվելիք փոփոխությունները.
Նախագծի ընդունման կապակցությամբ լրացուցիչ ֆինանսական միջոցների անհրաժեշտություն և պետական բյուջեի եկամուտներում և ծախսերում փոփոխություններ չեն նախատեսվում:
5. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.

